
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

ধুতুরার ফুল



ভাল আমি নাহি বাসি নামজাদা ফুল,—

নারীর আদর পেয়ে যারা হয় ধন্য,

ফুলের বাজারে যারা হইয়াছে পণ্য,

কবিরা যাদের নিয়ে করে হুলস্থূল।

বিলাসীর কিন্তু যারা অতি চক্ষুশূল,

রূপে গন্ধে ফুল মাঝে যাহারা নগণ্য,

বসন্ত কি কন্দর্পের যারা নয় সৈন্য,

যার দিকে কভু নাহি ঝোঁকে অলিকুল,—

আমি খুঁজি সেই ফুল, হইয়া বিহ্বল,

যাহার অন্তরে আছে গন্ধ-হলাহল।

নয়নের পাতে যার আছে ঘুমঘোর,

চির দিবাস্বপ্নে যারা আছে মশ্গুল।

তাদের নেশায় আমি হতে চাই ভোর,—

ভালবাসি তাই আমি ধুতুরার ফুল॥

